
Кон изложбата "Венеција виа МКЦ" во Младински културен центар во Скопје

Младинскиот културен центар - МКЦ во Скопје во 80-тите
години предничеше со одделни индивидуални и групни изложби
со кои ќе се промовираат некои нови појави во современата
македонска уметност, факт што беше забележан само од еден
мал број институционално недетерминирани критичари.
Изложбата и каталогот приредени од Соња Абаџиева Димитрова
даваат нагласка на значењето на МКЦ, меѓутоа за никој од
излагачите не може да се каже дека творечки произлегува од таа
средина. Останува впечатокот дека наместо да се отслика

поцелосно начинот, времето и вредностите со кои Р.Македонија се претставила на меѓународното
биенале во Венеција добивме изложба поставена во еден несоодветен изложбен простор.

Изложени се нови дела во нов контекст без да се потврди и евоцира (освен делумно во каталогот) на
уметнички поуверлив и документарен начин приближната претстава за автентичната поставеност на
делата на Биеналето и слично. Освен тоа на изложбата недостасуваат дела или материјали од нашето
претставување во рамки на југословенскиот павилјон. Во 1978 година на биеналето зедоа учество
Петар Хаџи Бошков, Томо Шијак и Душан Пержинков со извонредни остварувања, знаковни и

конструктивистички решенија во областа на скулптура-објекти и сликарски дела. Во 1980 година со
слајд-проекции (не во главната книга) беше претставен споменикот "Македониум" од Јордан Грабул.
На актуелната изложба преовладуваат инсталации и концептуални дела изведени во репродуктивни и
други материјали. Делата парцијално и делумно отсликуваат некои уметнички струења кај нас
измешани со впечатокот за бледиот ефект на изложбата. Таквиот приод соодветствува со
дисконтинуитетот на нашето учество на биеналето и говори за променливоста на критериумите и
вредноста на изложените дела. Можеби лесниот трендовски ефект би се ублажил доколку нашата
"политика на репрезентација" (Министерство за култура и тн.) која страда од вонестетски
волунтаризам, куси рокови, не водење сметка за квалитетот и посебно за просторните услови, што во
извесна мера биле детерминирани и од скромните материјални и финансиски можности. Во 1993
година како самостојна држава (но без свој национален павилјон) бевме претставени со инсталациите
од кревки природни материјали на Глигор Стефанов и Петре Николоски што содржат симболично-
знаковни белези. Авторите својот најдобар успех го постигнаа во 80-тите години во "југословенскиот
уметнички простор". Во 1997 следи презентирање на проектот скулптури од Анета Светиева од
циклусот "Ерос и Танатос".

Нејзините дела се карактеризираат со експресивна застрашувачка
изразност на фигуративните гротески распоредени во амбиент на црква.
Во наредните претставувања дојдоа до израз новите технологии, со
концептуалистички и минималистички приод (потоа и друго). Искра
Димитрова неофицијално ја претставува нашата земја на 48 биенале во
Венеција во 1999. Следат претставувања на Томе Аџиевски, Јован
Шумковски, Жанета Вангели и Вана Урошевиќ, Антони Мазневски,
Никола Узуновски, Ѓорѓи Јовановиќ и Благоја Маневски во различни
простори и секции меѓутоа никогаш во официјалната централна програма
на Биеналето. Уметниците ги раскажуваат своите "мали приказни",
третираат глобални политички теми (при што да се потсетиме "нема
аполитична уметност"), како и социјални, етички, женските прашања итн.
Сувиот рационализам и манизирмот некаде се дополнети со лирски
сугестии со филозофски импулси и афирмација на креативната волја за
добро "спакувано дело" што не "бранува" ништо на уметнички план, со една бледа "нова хуманистичка
свесност" кон стварноста. Тоа е уметност со мало "у", наместо "уметност каква што уметниците би
посакале, а не каква се очекувала од нив". Никола Узуновски на мала жолта налепница, со рака на
англиски запишал: "Што чекаш?!", прашање без конкретни назнаки што може да се однесува и на
неопходноста од промени и во оваа наша област на дејстување.  

